
1. Cúlra 

1.1 Cad é TIMSS? 

Tá Treochtaí i Staidéar Idirnáisiúnta Matamaitice agus Eolaíochta (Trends in International 

Mathematics and Science Study nó TIMSS) ar cheann de na staidéir is mó ar domhan ar 

ghnóthachtáil oideachais. 

 Déanann sé measúnú ar scileanna Matamaitice agus Eolaíochta dhaltaí i rang a 

ceathair sa bhunscoil agus sa dara bliain ag leibhéal na hiar-bhunscoile. 

 Tuairiscíonn TIMSS ar mheánscóir na ndaltaí i gcoibhneas le lárphointe TIMSS de 500. 

Is pointe tagartha tairiseach socraithe é seo (a ríomhtar mar an meán a baineadh 

amach nuair a rinneadh TIMSS a riaradh den chéad uair i 1995). Soláthraíonn sé 

tomhas téagar ar threochtaí le himeacht ama ach, ar mhaithe le soiléire, ní hé seo an 

meánscór i staidéar 2019. 

 Déanann TIMSS an mhonatóireacht ar fheidhmíocht na hÉireann ó thimthriallta 

TIMSS roimhe seo a éascú. 

 Bailíonn TIMSS mórchuid eolais comhthéacsúl lena n-áirítear ceistneoirí daltaí, a 

múinteoirí, a bpríomhoide scoile, agus a dtuismitheoirí (bunscoil amháin). 

 Leanfar le linn 2021 ar anailísí náisiúnta níos mionsonraithe a dhéanamh ar 

fheidhmíocht na hÉireann ar TIMSS, lena n-áirítear eolas comhthéacsúil ó dhaltaí, 

tuismitheoirí, múinteoirí agus príomhoidí, de réir mar a eisíonn an Foras Taighde 

Oideachais (FTO) dhá thuarascáil (ceann amháin a dhíríonn ar Rang a Ceathair agus 

an ceann eile ar an Dara Bliain) ina n-áireofar comparáidí le tíortha eile, agus déanfar 

roinnt comparáidí idir an dá ghrád in Éirinn, nuair is cuí. 

 
 

1.2 Cad as a dtagann TIMSS? Cén bunús atá le TIMSS? 

 Is tionscadal é TIMSS de chuid an Chumainn Idirnáisiúnta um Mheastóireacht ar 

Ghnóthachtáil Oideachais (IEA), eagraíocht neamhbhrabúis atá lonnaithe sa Háig, an 

Ísiltír. 

 Riaradh TIMSS den chéad uair i 1995, agus tarlaíonn sé gach ceithre bliana. Ba é 2019 

an seachtú timthriall. Bhí Éire páirteach i 1995, 2011 (ag an mbunleibhéal amháin), 

2015 agus in 2019. 

 



 

 

1.3 Cé mhéad dalta a bhíonn páirteach i TIMSS? 

 In 2019, ghlac foriomlán 672,000 dalta as 64 tír mar aon le 8 rannpháirtí 

tagarmharcála1 páirt i TIMSS. Ghlac tríocha trí thír, Éire san áireamh, páirt ag na 

leibhéil bunscoile agus iar-bhunscoile araon.  

 In Éirinn, cuireadh TIMSS i bhfeidhm i mí Márta agus i mí Aibreán 2019 i 150 bunscoil 

agus 149 iar-bhunscoil ar fud na tíre . Roghnaíodh scoileanna go randamach agus 

tugadh cuireadh dóibh páirt a ghlacadh mar shampla ionadaíoch. Chomhlánaigh 

thart ar 4582 dalta rang a ceathair, agus 4,118 dalta sa dara bliain, tástálacha 

Matamaitice agus Eolaíochta, mar aon le ceistneoir cúlra. 
 

1.4 Conas mar a bhí tuismitheoirí, múinteoirí agus príomhoidí páirteach? 

 Chomhlánaigh tuismitheoirí dhaltaí Rang a Ceathair agus príomhoidí agus 

múinteoirí na ndaltaí uile ceistneoirí a sholáthraíonn léargas mionsonraithe ar an 

gcomhthéacs oideachais níos leithne in Éirinn. 
 

1.5 Cad ar a ndéanann TIMSS measúnú? 
 

 Tá dhá ghné le measúnú TIMSS don Mhatamaitic agus don Eolaíocht: réimsí ábhair 

agus próisis chognaíocha. 

 Tagraíonn réimsí ábhair don ábhar atá á mheas. 

o Matamaitic - Ag rang a ceathair, tá trí réimse ábhair ann don Mhatamaitic. Is 
iad sin Uimhreas, Tomhas & Céimseata, agus Sonraí. Ag an dara bliain, tá ceithre 
réimse ábhair ann don Mhatamaitic. Is iad sin Uimhreas, Ailgéabar, Céimseata, 
agus Sonraí & Dóchúlacht  

o Eolaíocht - Ag rang a ceathair, tá trí réimse ábhair ann don Eolaíocht. Is iad 
sin Eolaíocht na Beatha, Eolaíocht Fhisiceach, agus Eolaíocht na Cruinne. Ag 
an dara bliain, tá ceithre réimse ábhair ann don Eolaíocht. Is iad sin 
Bitheolaíocht, Fisic, Ceimic agus Eolaíocht na Cruinne 

 Tagraíonn próisis chognaíocha do na scileanna atá de dhíth ar dhaltaí chun 

ceisteanna a fhreagairt i gceart. Ag leibhéil rang a ceathair agus an dara bliain, 

déantar na próisis chognaíoch chéanna a mheas sa Mhatamaitic agus san Eolaíocht. 

Is iad sin Eolas, Cur i bhFeidhm agus Réasúnaíocht. Tá eolas ar an bpróiseas is lú 

castachta agus tá réasúnaíocht an bpróiseas is mó castachta de na próisis seo. 

 Tuairiscíonn TIMSS freisin ar ghnóthachtáil daltaí ag tagairt do cheithre Thagarmharc 

Idirnáisiúnta a léiríonn leibhéil mhéadaithe scile sa mhatamaitic nó san eolaíocht. 

Tá gach Tagarmharc bainteach le tacar sainithe tréithe a shamhlaítear mar scileanna 

ar féidir le daltaí ag an leibhéal sin iad a léiriú go seasta. Is iad na ceithre thagarmharc: 

Íseal (400); Meánach (475); Ard (550); agus An-Ard (625). 

                                                           
1 Is fo-réigiúin nó fo-chathracha náisiúnta iad rannpháirtithe tagarmharcála a leanann na nósanna imeachta 
samplála agus riaracháin céanna le tíortha chun eolas téagar a ghnóthú ag an leibhéal sin. Mar shampla, tá 
daltaí i Maidrid mar chuid de shampla náisiúnta foriomlán na Spáinne, ach tarraingíodh sampla ar leithligh de 
dhaltaí i Maidrid freisin le páirt a ghlacadh chun scóir a sholáthar do Mhaidrid mar aonán tagarmharcála. 



 

 

2. Feidhmíocht dhaltaí na hÉireann sa Mhatamaitic agus san Eolaíocht in 
2019 

2.1 Cé chomh maith agus a d’éirigh le daltaí rang a ceathair na hÉireann sa Mhatamaitic? 

 Leanann daltaí rang a ceathair in Éirinn ag feidhmiú go han-mhaith sa Mhatamaitic. 
Ghnóthaigh siad meánscór de 548 atá i bhfad níos airde ná lárphointe TIMSS de 500. 

 Tá Éire ar cheann de na trí thír is fearr atá ag feidhmiú san AE sa Mhatamaitic ag rang 
a ceathair, in éineacht leis an Laitvia agus an Liotuáin.  

 Ghnóthaigh 46 tír (na Stáit Aontaithe, an Fhionlainn, an tSualainn, an Ghearmáin, an 
Astráil, an Nua-Shéalainn agus an Fhrainc san áireamh) meánscóir matamaitice i bhfad 
níos ísle ná Éire. 

 Ghnóthaigh daltaí i gceithre thír (Sasana, an Laitvia, an Iorua agus an Liotuáin) 
meánscóir ar aon dul - nach bhfuil difriúil ó thaobh staitistice de - le daltaí in Éirinn.   

 Ghnóthaigh seacht dtír scóir a bhí i bhfad níos airde lena n-áirítear Singeapór (ag 625, 
an tír leis an scór is airde), Hong Cong, Poblacht na Cóiré, Taipei na Síne, an tSeapáin, 
Cónaidhm na Rúise, agus Tuaisceart Éireann. 

 Tá feidhmíocht na hÉireann in 2019 (548) pointe amháin níos airde ná in 2015 (547). 
Ní difríocht shuntasach é seo, agus léiríonn sé seasmhacht agus láidreacht i 
bhfeidhmíocht fhoriomlán na ndaltaí i rang a ceathair le ceithre bliana anuas.  

 Tá buachaillí agus cailíní ag rang a ceathair ag feidhmiú chomh maith céanna sa 
Mhatamaitic. Tá Éire ar cheann de na 27 tír nár tugadh aon difríocht inscne, a bhí 
suntasach ó thaobh staitistice de, faoi deara sa mheánfheidhmíocht don mhatamaitic. 

 Lean feidhmíocht na hÉireann go seasmhach ar gach ceann de na réimsí ábhair ó 2015, 
ach tá sé i bhfad níos airde ná mar a bhí i 2011 (+22 pointe don Uimhreas; +20 pointe 
don Tomhais agus don Chéimseata; +20 pointe do Shonraí ). 

 Sna trí réimse ábhair do mhatamaitic rang a Ceathair, léirigh daltaí cumas sách láidir 
san Uimhreas, le scór fo-scála don Uimhreas (555) a bhí sé phointe níos airde ná an 
scór scála foriomlán (548). Bhí daltaí in Éirinn níos laige i Tomhas & Céimseata (-8 
pointe) agus i Sonraí (-6 pointe).  

 Tá feabhas an-seasta tagtha ar fheidhmíocht dhaltaí na hÉireann sna réimsí cognaíocha 
a bhaineann le heolas, cur i bhfeidhm agus réasúnaíocht ó 2011 (+11 pointe don Eolas; 
+23 pointe don Cur i bhFeidhm; +32 pointe don Réasúnaíocht). Tháinig méadú éigin ar 
na scóir ó 2015 i gCur i bhFeidhm (+2) agus Réasúnaíocht (+7) le laghdú ar Eolas (-4)  

 Sna réimsí cognaíocha, léirigh daltaí Rang a Ceathair láidreacht choibhneasta sa réimse 
cognaíoch Cur i bhFeidhm (+3 phointe) agus laige choibhneasta sa Réasúnaíocht (-7 
pointe).  

 Bhí céatadán na ndaltaí Rang a Ceathair a shroich gach Tagarmharc níos airde in Éirinn 
ná go hidirnáisiúnta ag airmheán TIMSS. Shroich formhór mór na ndaltaí in Éirinn (97%) 
an Tagarmharc Íseal ar a laghad, agus ghnóthaigh a bhformhór Tagarmharc Meánach 
(84%) ar a laghad mar leibhéal inniúlachta.   

 

 



 

 

 

2.2 Cé chomh maith agus a d’éirigh le daltaí rang a ceathair na hÉireann san Eolaíocht? 

 San Eolaíocht, ghnóthaigh daltaí rang a ceathair na hÉireann meánscór 528, a bhí i 
bhfad os cionn an lárphointe 500 ag TIMSS . 

 Bhí scór na hÉireann i bhfad níos fearr ná 33 tír eile: lena n-áirítear Tuaisceart Éireann, 
an Ísiltír, an Ghearmáin agus an Nua-Shéalainn. 

 Ghnóthaigh 12 tír scóir nach raibh ró-dhifriúil ó scór na hÉireann: lena n-áirítear an 
Astráil, Hong Cong, an Pholainn, Ceanada agus an Danmhairg. 

 D’éirigh i bhfad níos fearr le 12 tír eile ná Éire: Singeapór, Poblacht na Cóiré, Cónaidhm 
na Rúise, an tSeapáin, Taipei na Síne, an Fhionlainn, an Laitvia, an Iorua, na Stáit 
Aontaithe, an Liotuáin, an tSualainn agus Sasana. 

 Bhí feidhmíocht dhaltaí rang a ceathair san Eolaíocht in 2019 an-chosúil leis an 
bhfeidhmíocht in TIMSS 2015. Tá an meánscór eolaíochta in 2019 (528) pointe amháin 
níos ísle ná in 2015 (529). 

 Cé nár tharla aon athrú suntasach ar inniúlacht dhaltaí Rang a Ceathair san Eolaíocht 
le ceithre bliana anuas, tá feidhmíocht na ndaltaí seasmhach.   

 San Eolaíocht, ní raibh an difríocht idir buachaillí (530) agus cailíní (526) in Éirinn 
suntasach ó thaobh staitistice. Ba ionann nach mór na meánscóir a ghnóthaigh 
buachaillí agus cailíní agus na scóir a taifeadadh in 2015. 

 Sna réimsí ábhair, léirigh daltaí na hÉireann láidreacht choibhneasta in ábhair Eolaíocht 
na Cruinne (+8 pointe) - an réimse ábhair a chuimsíonn gnéithe de na nithe a mhúintear 
mar Thíreolaíocht in Éirinn - agus laige choibhneasta san Eolaíocht Fhisiceach (-5 
phointe). Bhí an fheidhmíocht in Eolaíocht na Beatha ar aon dul le scór iomlán 
eolaíochta na hÉireann (528).   

 Níl aon athrú suntasach tagtha ar fheidhmíocht dhaltaí Rang a Ceathair in Éirinn ar gach 
ceann de na réimsí ábhair idir 2015 agus 2019. Tá, áfach, meánscóir na hÉireann ar na 
réimsí Eolaíocht na Beatha agus Eolaíocht na Cruinne in 2019 i bhfad níos airde ná mar 
a bhí i 2011 (15 agus 16 pointí, faoi seach). 

 Lean feidhmíocht na hÉireann ar gach ceann de na réimsí cognaíoch don eolaíocht go 
seasmhach ó 2015, ach bhí an fheidhmíocht i bhfad níos airde ar Eolas (+14 pointe) 
agus ar Réasúnaíocht (+16 pointe) in 2019 i gcomparáid le 2011. 

 Sna réimsí cognaíocha, léirigh daltaí na hÉireann láidreacht choibhneasta san Eolas 
(+14 pointe) i gcomparáid lena bhfeidhmíocht ar an iomlán don eolaíocht (528). Bhí na 
daltaí ábalta eolas agus réasúnaíocht a chur i bhfeidhm ar chomhchéim leis an scór 
foriomlán náisiúnta don eolaíocht. Léiríonn sé seo athrú beag ó TIMSS 2015, nuair nár 
tugadh aon láidreachtaí ná laigí coibhneasta faoi deara in Éirinn. 

 Léiríonn feidhmíocht na hÉireann ag Tagarmharcanna eolaíochta rang a ceathair go 
bhféadfadh formhór na ndaltaí na Tagarmharcanna Íseal (94%) agus Meánach (77%) a 
bhaint amach.  D’éirigh le thart ar beirt as gach cúigear dalta (41%) an Tagarmharc Ard 
a bhaint amach don eolaíocht, agus rinneadh thart ar duine as gach deichniúr (9%) a 
rangú ag an Tagarmharc An-Ard.   

 



 

 

 

2.3 Cé chomh maith agus a d’éirigh le daltaí na dara bliana sa Mhatamaitic? 

 Tá Éire i measc na dtíortha is fearr feidhmíochta san AE sa Mhatamaitic ag an dara 
bliain.  

 Bhí 524 mar mheánscór ag daltaí na hÉireann, agus tá sé seo go mór os cionn lárphointe 
500 TIMSS . 

 D’éirigh i bhfad níos fearr le daltaí in Éirinn ná i 26 tír (lena n-áirítear an Fhionlainn, an 
Iorua, an tSualainn, an Fhrainc agus an Nua-Shéalainn).  

 Ní raibh aon difríocht ró-mhór idir na meánscóir a ghnóthaigh sé thír eile (an Liotuáin, 
Iosrael, an Astráil, an Ungáir, na Stáit Aontaithe agus Sasana) agus meánscór na 
hÉireann. 

 Ghnóthaigh sé thír (Singeapór, Taipei na Síne, Poblacht na Cóiré, an tSeapáin, Hong 
Cong agus Cónaidhm na Rúise) meánscóir sa mhatamaitic a bhí i bhfad níos airde ná 
scór na hÉireann.  

 Lean ardfheidhmíocht dhaltaí na hÉireann sa Mhatamaitic gan aon athrú suntasach ar 
an meánfheidhmíocht sa mhatamaitic in Éirinn ó 2015 (523) nó 1995 (519). 

 Bhí an-chosúlacht idir meánfheidhmíocht matamaitice na gcailíní agus na mbuachaillí in 
Éirinn, le cailíní ag scóráil, ar an meán, pointe amháin níos airde ná buachaillí.  

 Lean meánfheidhmíocht dhaltaí na Dara Bliana in Éirinn go seasmhach idir 2015 agus 
2019 ar gach ceann de réimsí ábhar na matamaitice. 

 Sna réimsí ábhair, léirigh daltaí na hÉireann láidreachtaí coibhneasta i réimsí ábhair 
Uimhreas (+17 pointe) agus Sonraí & Dóchúlacht (+17 pointe), agus laigí coibhneasta 
san Ailgéabar (-18 pointe) agus Céimseata (-18 pointe), i gcomparáid lena 
bhfeidhmíocht fhoriomlán sa mhatamaitic (524). 

 Sna réimsí cognaíocha, léirigh daltaí na hÉireann láidreachtaí coibhneasta sna réimsí 
cognaíocha Eolas (+7 pointe) agus Cur i bhFeidhm (+ 3 phointe) agus laige choibhneasta 
sa Réasúnaíocht ardoird (-16 pointe), i gcomparáid lena bhfeidhmíocht sa mhatamaitic 
fhoriomlán (524). 

 Cé gur lean meánscóir dhaltaí na hÉireann go seasmhach ar na réimsí Eolas agus Cur i 
bhFeidhm, tá an meánscór sa réimse cognaíoch Réasúnaíocht i bhfad níos ísle (13 
pointe) in 2019 i gcomparáid le 2015.  

 In Éirinn, d’éirigh le 94% de dhaltaí sa Dara Bliain an Tagarmharc Íseal ar a laghad a 
ghnóthú, agus bhain 76% an Tagarmharc Meánach ar a laghad amach, bhain 38% ar a 
laghad an Tagarmharc Ard amach agus ghnóthaigh 7% scór ag an Tagarmharc An-Ard.  

 
2.4 Cé chomh maith agus a d’éirigh le daltaí na dara bliana san Eolaíocht? 

 Bhí meánscór de 523 ag daltaí dara bliain na hÉireann agus bhí sé seo i bhfad níos airde 
ná an lárphointe 500 ag TIMSS.  

 D’éirigh i bhfad níos fearr le daltaí in Éirinn ná i 23 tír eile, lena n-áirítear an Nua-
Shéalainn, an Iorua agus an Fhrainc.  



 

 

 Ghnóthaigh ocht dtír, lena n-áirítear an Astráil, na Stáit Aontaithe agus Sasana, 
meánscóir don eolaíocht nach raibh ró-éagsúl ó scór na hÉireann.  

 Bhí seacht dtír ina raibh an meánscór don eolaíocht i bhfad níos airde ná meánscór na 
hÉireann: Singeapór, Taipei na Síne, an tSeapáin, Poblacht na Cóiré, Cónaidhm na 
Rúise, an Fhionlainn agus an Liotuáin. 

 Cé nach bhfuil sé suntasach ó thaobh staitistice de, tá an meánscór don eolaíocht in 
Éirinn laghdaithe seacht bpointe ó 2015. Cé go bhfaca Éire méadú suntasach de 12 
phointe sa mheánfheidhmíocht don eolaíocht idir 1995 agus 2015, ciallaíonn titim 
seacht bpointe ó 2015 nach bhfuil difríocht shuntasach i bhfeidhmíocht na hÉireann i 
2019 ón bhfeidhmíocht in 2015 nó i 1995. 

 Ghnóthaigh cailíní in Éirinn scóir a bhí, ar an meán, cúig phointe níos airde ná buachaillí 
san Eolaíocht (Cailíní:526; Buachaillí:521), cé nach raibh an difríocht seo suntasach ó 
thaobh staitistice. 

 Lean feidhmíocht buachaillí in Éirinn seasmhach idir 1995 agus 2015 (527 agus 529 faoi 
seach) agus tháinig méadú mór, ó 510 go 531, ar mheánscóir na heolaíochta do chailíní 
idir 1995 agus 2015.  
 

 Sna réimsí ábhair, léirigh daltaí na hÉireann láidreacht choibhneasta in Eolaíocht na 
Cruinne (+13 pointe) agus laigí coibhneasta sna réimsí ábhair Ceimic (-11 pointe) agus 
Fisic (-4 pointe).  

 Tá meánscór na ndaltaí in Éirinn i réimse ábhar na Bitheolaíochta laghdaithe go mór, 
13 phointe, ó 2015, ach níor tháinig aon athrú suntasach ar an bhfeidhmíocht sna 
réimsí ábhair eile. 

 Tá feidhmíocht na ndaltaí in Éirinn sa réimse cognaíoch Cur i bhFeidhm (521) ar aon 
dul lena bhfeidhmíocht fhoriomlán san eolaíocht (523). Léirigh mic léinn na hÉireann 
láidreacht choibhneasta sa réimse Réasúnaíocht (534) agus laige choibhneasta sa 
réimse cognaíoch Eolas (513). 

 D’éirigh le formhór dhaltaí na hÉireann (92%) an Tagarmharc Íseal ar a laghad a bhaint 
amach san Eolaíocht, agus d’éirigh le 73% an Tagarmharc Meánach ar a laghad a 
ghnóthú, ghnóthaigh 40% an Tagarmharc Ard ar a laghad agus ghnóthaigh 10% an 
Tagarmharc An-Ard. 



 

 

3. Ag foghlaim ó TIMSS 2019    

Cuirfidh tuairiscí breise ón FTO a fhoilseofar in 2021 anailís níos mionsonraithe ar fáil ar 

fheidhmíocht na hÉireann i TIMSS 2019, lena n-áirítear eolas comhthéacsúil ó dhaltaí, 

tuismitheoirí (ag Rang a Ceathair amháin), múinteoirí agus príomhoidí. Déanfar tosca a 

bhféadfadh go raibh tionchar acu ar fheidhmíocht daltaí a aithint iontu seo, lena n-áirítear 

tacaíocht i dtimpeallacht an bhaile; comhdhéanamh agus acmhainní na scoile; ullmhúchán 

múinteoirí agus cleachtas sa seomra ranga; agus rannpháirtíocht daltaí. 

 

3.1 Conas mar is féidir linn leanúint le feidhmíocht dhaltaí a fheabhsú? 

Tá dlúth-iarracht ag teastáil chun feidhmiú oideachais ár gcuid daltaí ardfheidhmíochta a 
fheabhsú sa dá ábhar, ag an mbun agus ag an iar-bhun leibhéal. Ní mór dúinn forbairt 
ghairmiúil leanúnach(FGL) ardchaighdeáin a sholáthar do mhúinteoirí a chuireann fócas ar 
leith ar leathnú na ndaltaí ‘ardfheidhmíochta’, acmhainní tiomnaithe,  agus ar scileanna sa 
Mhatamaitic agus san Eolaíocht a chur chun cinn, lena n-áiritear scileanna foghlama digití.  

 

Mar sin, leanúint le FGL a sholáthar ag gach leibhéal:  

 chun cuir chuige agus straitéisí cuí don fhoghlaim ó thaithí a chur i bhfeidhm lena 

n-áirítear scileanna matamaitice agus eolaíochta a fhorbairt, agus tuiscint 

mhéadaitheach ar chiall agus úsáid uimhreacha agus teanga na matamaitice/ na 

heolaíochta ar bhealach spraíúil, taitneamhach agus bríoch.  

 chun tacú le múinteoirí a muinín agus a gcumas a fhorbairt chun deiseanna 

foghlama STEM a aithint ar fud an churaclaim. 

 chun foghlaim a chothú le linn aistrithe ón mbunscoil go dtí an iar-bhunscoil chun 

tacú le fócas breise ar leanúnachas na foghlama agus na hoideolaíochta sa 

Mhatamaitic agus san Eolaíocht (STEM). 

 

Nuair a bhíonn an próiseas féinmheastóireachta scoile (SSE) á úsáid acu chun cleachtas sa 

Mhatamaitic agus san Eolaíocht a fhorbairt agus a bheachtú, ba chóir do scoileanna leanúint 

ag díriú airde ar leith ar riachtanais foghlama na ndaltaí ísealghnóthachtála agus 

ardghnóthachtála - spriocanna scoite a leagan amach dírithe ar na grúpaí seo chun 

feidhmíocht a fheabhsú sna snáitheanna Sonraí, Cruth agus Spás & Tomhas agus i scil na 

Réasúnaíochta sa Mhatamaitic agus sna hEolaíochtaí Fisiceacha.  

 

3.2 Cad iad na gníomhaíochtaí atá ar bun cheana féin?  

Cé gur éirigh go maith le daltaí na hÉireann sna measúnaithe TIMMS, tá an Roinn faoi láthair 
ag obair ar chur i bfheidhm tuilleadh feabhasaithe san fhoghlaim agus sa teagasc sa 
Mhatamaitic agus san Eolaíocht in Éireann, go háirithe don ár ndaltaí ardfheidhmíochta. 
 
Tá córas oideachais na hÉireann treoraithe ag straitéisí agus príomhghníomhartha atá dírithe 

ar réimsí athfhorbartha agus feidhmiú curaclaim, forbairtí scileanna, oideachas múinteoirí 

agus fócas ar thorthaí foghlaimeoirí. Tógfaidh sé roinnt ama tionchar a bheith ag an dul chun 



 

 

cinn a bheidh déanta ag leibhéal na bunscoile mar aon le cuir chuige agus béim nua ar 

scileanna trasnaí agus smaointeoireacht chriticiúil agus foghlaim bunaithe ar fhiosrú mar 

chuid de Chreat na Sraithe Sóisearaí ag leibhéal na hiar-bhunscoile ar fheidhmíocht na 

ndaltaí. 

 

Cuimseoidh Creat Curaclaim Bunscoile nua réimse curaclaim Oideachas Matamaitice, 

Eolaíochta agus Teicneolaíochta do dhaltaí ó naíonáin sóisir go rang a dó. Ó rang a trí ar 

aghaidh, áireofar sa chreat na hábhair leasaithe agus sainithe Matamaitic agus Eolaíocht agus 

Teicneolaíocht. Déanfar Innealtóireacht a chomhtháthú ar fud an churaclaim de réir Ráiteas 

Polasaí Oideachais STEM. Tacóidh na sonraíochtaí curaclaim nua le naisc ar fud fhoghlaim 

leanaí ionas go mbeidh an t-eolas, na scileanna, na meonta, na dearcthaí agus na luachanna 

is gá acu chun dul i dtaithí ar agus déileáil le raon suíomh, dúshlán agus comhthéacsanna mar 

thaca do spriocanna foghlama níos leithne. 

 

Mar chuid den athchóiriú curaclaim ag na blianta tosaigh sa mheánscoil agus a bhaineann 

leis an tSraith Shóisearach, tugadh isteach sonraíochtaí nua don Eolaíocht (2016) agus don 

Mhatamaitic (2018). Tugadh isteach roinnt gearrchúrsaí ag an tSraith Shóisearach freisin, 

lena n-áirítear Códú sa tSraith Shóisearach. Níl cur i bhfeidhm forbairtí na Sraithe Sóisearaí 

ach ag luathchéim go fóill. Mar shampla, bhí an tsonraíocht nua d’eolaíocht na Sraithe 

Sóisearaí á leanúint ag daltaí na Dara Bliana a ghlac páirt i TIMSS 2019 ach ní raibh an 

tsonraíocht nua do mhatamaitic na Sraithe Sóisearaí, a tugadh isteach in 2018, á leanúint acu.  

 

3.3  Forbairt Polasaí  

  
Tá maoirseacht leanúnach ar siúl ag an Roinn ar chur i bhfeidhm An Straitéis Dhigiteach do 
Scoileanna 2015-2020, le infheistíocht chaipitil €210 milliún á rolladh amach chuig scoileanna 
chun infreastruchtúr TFC a cheannach agus le foilsiú an Chreata Foghlama Digití a thugann 
treor do scoileanna chun úsáid na dteicneolaíochtaí digiteacha a leabú go héifeachtach ina 
gcleachtais teagaisc agus i ngach gníomhaíocht scoile agus tá tacaíochta ar fáil do seo go 
leanúnach ó chlár cuimsitheach FGL. 

 
Chomh maith leis sin, tá tiomantas de thart ar €17 milliún in aghaidh na bliana leithdháilte 
do chaiteachas bainteach le litearthacht agus uimhearthacht lena n-áirítear FGL, uasoiliúint 
múinteoirí Matamaitice iar-bhunscoile lasmuigh den réimse; athchumrú ar Oideachas 
Tosaigh Múinteoirí; athchóiriú curaclaim agus ceannaireacht scoile. 
 
Tá tacaíocht leanúnach ar fáil ón Roinn Oideachais do thionscnaimh agus do chláir a 
chuireann Matamaitic agus Eolaíocht chun cinn i mbunscoileanna agus in iar-bhunscoileanna. 
Ina measc seo tá an Clár Fionnachtana um Eolaíocht agus Matamaitic Bunscoile (DPSM), 
Science Blast, Taispeántas Eolaí Óg agus Teicneolaíocht British Telecommunications(BT), 
Dúshlán Mathletes agus Taispeántas Eolaí Óg Intel, clár STEPS Innealtóirí Éireann, Discover 
Sensors, SciFest, Bonn John Hooper don Comórtas Staidrimh, Ciorcail Matamaitice agus Súile 
Matamaitice. 
 
 



 

 

Tugann samhail nua níos cothroime chun acmhainní agus tacaíocht teagaisc don oideachas 
speisialta a leithdháileadh agus a sholáthar áis do scoileanna cinntí a dhéanamh faoin tslí ina 
ndéantar acmhainní a úsáid agus a bhainistiú chun an tacaíocht is fearr a thabhairt do 
riachtanais daltaí. Beidh thart ar €2 bhilliún nó os cionn 20% dá buiséad oideachais iomlán á 
chaitheamh ag an Roinn an bhliain seo chugainn ar sholáthar breise a dhéanamh do leanaí le 
riachtanais speisialta oideachais. Is ionann sin agus méadú breis agus 50% ar an gcaiteachas 
iomlán ó 2011, nuair a bhí €1.247 billiún in aghaidh na bliana á chur ar fáil. 

 
 

 

  



 

 

Aguisín  

Meán-scóir tíre agus earráidí caighdeánacha do mheasúnuithe TIMSS 2019 Grád/Rang a Ceathair, 
le difríochtaí suntasacha i gcomparáid le meánscór na hÉireann  

Matamaitic Eolaíocht 

Tír Meán  (EC) Tír Meán  (EC) 

Singeapór 625 (3.9) Singeapór 595 (3.4) 

SAR Hong Cong 602 (3.3) An Chóiré, Poblacht na 588 (2.1) 

An Chóiré, Poblacht na 600 (2.2) Cónaidhm na Rúise 567 (3.0) 

Taipei na Síne 599 (1.9) An tSeapáin 562 (1.8) 

An tSeapáin 593 (1.8) Taipei na Síne 558 (1.8) 

Cónaidhm na Rúise 567 (3.3) An Fhionlainn 555 (2.6) 

Tuaisceart Éireann 566 (2.7) An Laitvia 542 (2.4) 

Sasana 556 (3.0) An Iorua (5) 539 (2.2) 

Éire 548 (2.5) Stáit Aontaithe 539 (2.7) 

An Laitvia 546 (2.6) An Liotuáin 538 (2.5) 

An Iorua (5) 543 (2.2) An tSualainn 537 (3.3) 

An Liotuáin 542 (2.8) Sasana 537 (2.7) 

An Ostair 539 (2.0) Poblacht na Seice 534 (2.6) 

An Ísiltír 538 (2.2) An Astráil 533 (2.4) 

Stáit Aontaithe 535 (2.5) SAR Hong Cong 531 (3.3) 

Poblacht na Seice 533 (2.5) An Pholainn 531 (2.6) 

An Bheilg (Pléimeannach) 532 (1.9) An Ungáir 529 (2.7) 

An Chipir 532 (2.9) Éire 528 (3.2) 

An Fhionlainn 532 (2.3) An Tuirc (5) 526 (4.2) 

An Phortaingéil 525 (2.6) An Chróit 524 (2.2) 

An Danmhairg 525 (1.9) Ceanada 523 (1.9) 

An Ungáir 523 (2.6) An Danmhairg 522 (2.4) 

An Tuirc (5) 523 (4.4) An Ostair 522 (2.6) 

An tSualainn 521 (2.8) An Bhulgáir 521 (4.9) 

An Ghearmáin 521 (2.3) Poblacht na Slóvaice 521 (3.7) 

An Pholainn 520 (2.7) Tuaisceart Éireann 518 (2.3) 

An Astráil 516 (2.8) An Ísiltír 518 (2.9) 

An Asarbaiseáin 515 (2.7) An Ghearmáin 518 (2.2) 

An Bhulgáir 515 (4.3) An tSeirbia 517 (3.5) 

An Iodáil 515 (2.4) An Chipir 511 (3.0) 

An Chasacstáin 512 (2.5) an Spáinn 511 (2.0) 

Ceanada 512 (1.9) An Iodáil 510 (3.0) 

Poblacht na Slóvaice 510 (3.5) An Phortaingéil 504 (2.6) 

An Chróit 509 (2.2) An Nua-Shéalainn 503 (2.3) 

Málta 509 (1.4) An Bheilg (Pléimeannach) 501 (2.1) 

An tSeirbia 508 (3.2) Málta 496 (1.3) 

An Spáinn 502 (2.1) An Chasacstáin 494 (3.1) 

Airméin 498 (2.5) Bairéin 493 (3.4) 

Albáin 494 (3.4) Albáin 489 (3.5) 

An Nua-Shéalainn 487 (2.6) An Fhrainc 488 (3.0) 

An Fhrainc 485 (3.0) Aontas na nÉimíríochtaí Arabacha 473 (2.1) 

Georgia 482 (3.7) An tSile 469 (2.6) 

Aontas na nÉimíríochtaí Arabacha 481 (1.7) Airméin 466 (3.4) 

Bairéin 480 (2.6) An Bhoisnia agus Heirseagaivéin 459 (2.9) 

Macadóine Thuaidh 472 (5.3) Georgia 454 (3.9) 

Montainéagró 453 (2.0) Montainéagró 453 (2.5) 

An Bhoisnia agus Heirseagaivéin 452 (2.4) Catar 449 (3.9) 

Catar 449 (3.4) An Iaráin, Poblacht Ioslamach na 441 (4.1) 

  



 

 

An Chosaiv 444 (3.0) Oman 435 (4.1) 

An Iaráin, Poblacht Ioslamach na 443 (3.9) An Asarbaiseáin 427 (3.3) 

An tSile 441 (2.7) Macadóine Thuaidh 426 (6.2) 

Oman 431 (3.7) An Chosaiv 413 (3.7) 

An Araib Shádach 398 (3.6) An Araib Shádach 402 (4.1) 

Maracó 383 (4.3) Cuáit 392 (6.1) 

Cuáit 383 (4.7) Maracó 374 (5.8) 

An Afraic Theas (5) 374 (3.6) An Afraic Theas (5) 324 (4.9) 

An Phacastáin 328 (12.0) An Phacastáin 290 (13.4) 

Na hOileáin Fhilipíneacha 297 (6.4) Na hOileáin Fhilipíneacha 249 (7.5) 

 
Meánghnóthachtáil i bhfad níos 

airde ná Éire 
 

Meánghnóthachtáil i bhfad níos ísle ná 
Éire 



 

 

 

 

Meán-scóir tíre agus earráidí caighdeánacha do mheasúnú TIMSS 2019 Grád/Rang a hOcht, le 
difríochtaí suntasacha i gcomparáid le meánscór na hÉireann  
 

Matamaitic Eolaíocht 

Tír Meán  (EC) Tír Meán  (EC) 

Singeapór 616 (4.0) Singeapór 608 (3.9) 

Taipei na Síne 612 (2.7) Taipei na Síne 574 (1.9) 

An Chóiré, Poblacht na 607 (2.8) An tSeapáin 570 (2.1) 

An tSeapáin 594 (2.7) An Chóiré, Poblacht na 561 (2.1) 

SAR Hong Cong 578 (4.1) Cónaidhm na Rúise 543 (4.2) 

Cónaidhm na Rúise 543 (4.5) An Fhionlainn 543 (3.1) 

Éire 524 (2.6) An Liotuáin 534 (3.0) 

An Liotuáin 520 (2.9) An Ungáir 530 (2.6) 

Iosrael 519 (4.3) An Astráil 528 (3.2) 

An Astráil 517 (3.8) Éire 523 (2.9) 

An Ungáir 517 (2.9) Stáit Aontaithe 522 (4.7) 

Stáit Aontaithe 515 (4.8) An tSualainn 521 (3.2) 

Sasana 515 (5.3) An Phortaingéil 519 (2.9) 

An Fhionlainn 509 (2.6) Sasana 517 (4.8) 

An Iorua (G9) 503 (2.4) An Tuirc 515 (3.7) 

An tSualainn 503 (2.5) Iosrael 513 (4.2) 

An Chipir 501 (1.6) SAR Hong Cong 504 (5.2) 

An Phortaingéil 500 (3.2) An Iodáil 500 (2.6) 

An Iodáil 497 (2.7) An Nua-Shéalainn 499 (3.5) 

An Tuirc 496 (4.3) An Iorua (G9) 495 (3.1) 

An Chasacstáin 488 (3.3) An Fhrainc 489 (2.7) 

An Fhrainc 483 (2.5) Bairéin 486 (1.9) 

An Nua-Shéalainn 482 (3.4) An Chipir 484 (1.9) 

Bairéin 481 (1.7) An Chasacstáin 478 (3.1) 

An Rómáin 479 (4.3) Catar 475 (4.4) 

Aontas na nÉimíríochtaí 
Arabacha 

473 (1.9) Aontas na nÉimíríochtaí 
Arabacha 

473 (2.2) 

Georgia 461 (4.3) An Rómáin 470 (4.2) 

An Mhalaeisia 461 (3.2) An tSile 462 (2.9) 

An Iaráin, Pobl. Ioslamach na 446 (3.7) An Mhalaeisia 460 (3.5) 

Catar 443 (4.0) Oman 457 (2.9) 

An tSile 441 (2.8) An Iordáin 452 (4.7) 

Liobáin 429 (2.9) An Iaráin, Pobl. Ioslamach na 449 (3.6) 

An Iordáin 420 (4.3) Georgia 447 (3.9) 

An Éigipt 413 (5.2) Cuáit 444 (5.7) 

Oman 411 (2.8) An Araib Shádach 431 (2.6) 

Cuáit 403  (5.0) Maracó 394 (2.7) 

An Araib Shádach 394 (2.7) An Éigipt 389 (5.4) 

An Afraic Theas (G9) 389 (2.3) Liobáin 377 (4.6) 

Maracó 388 (2.3) An Afraic Theas (G9) 370 (3.1) 

 
Meánghnóthachtáil i bhfad níos 
airde ná Éire 

 
Meánghnóthachtáil i bhfad 
níos ísle ná Éire 

Tabhair aird:  Rinne an Iorua agus an Afraic Theas measúnú ar dhaltaí ag Grád 9 seachas Grád 8. 

 
 
 


